
Na osnovu člana 19. stav 2. Zakona o Vladi Federacije Bosne i Hercegovine ("Službene novine Federacije BiH", br. 1/94, 8/95, 58/02, 19/03, 2/06 i 8/06) i člana 32a. stav (2) tačka 3) Uredbe o jedinstvenoj metodologiji za procjenu šteta od prirodnih i drugih nesreća ("Službene novine Federacije BiH", br. 75/04, 38/06, 52/09, 56/09 i 36/14), na prijedlog Federalne uprave civilne zaštite, Vlada Federacije Bosne i Hercegovine, na ___ sjednici, održanoj ____2025. godine, donosi

ODLUKU
O POSTUPKU I KRITERIJIMA ZA DODJELU JEDNOKRATNE NOVČANE POMOĆI OPĆINAMA I KANTONIMA ZA OTKLANJANJE ŠTETA NASTALIH OD PRIRODNIH I DRUGIH NESREĆA

DIO PRVI - OSNOVNE ODREDBE

I

Ovom Odlukom uređuje se postupak i kriteriji za dodjelu jednokratne novčane pomoći koja ima karakter interventne pomoći ili granta (u daljnjem tekstu: jednokratna pomoć) kantonima, gradovima i općinama za potrebe hitnih intervencija i otklanjanja šteta nastalih usljed prirodnih i drugih nesreća, iz sredstava Federacije Bosne i Hercegovine (u daljnjem tekstu: Federacija) koja su obezbijeđena za navedene namjene.
II

(1) Jednokratna pomoć dodjeljuje se iz sljedećih izvora sredstava:
a) iz Budžeta Federacije Bosne i Hercegovine, u skladu sa odredbom člana 179. stav (1) tačka 1) Zakona o zaštiti i spašavanju ljudi i materijalnih dobara od prirodnih i drugih nesreća ("Službene novine Federacije BiH", br. 39/03, 22/06 i 43/10 - u daljem tekstu: Zakon o zaštiti i spašavanju),
b) iz sredstava posebne naknade za zaštitu od prirodnih i drugih nesreća koja pripadaju Federaciji Bosne i Hercegovine, u skladu sa članom 180. Zakona o zaštiti i spašavanju.
(2) Sredstva iz stava (1) tačka b) ovog člana mogu se, u skladu sa tačkom VI stav (2) Odluke o uslovima i načinu korištenja sredstava ostvarenih po osnovu posebne naknade za zaštitu od prirodnih i drugih nesreća („Službene novine Federacije BiH“, br. 4/12, 80/13 i 20/20), koristiti:
a) do 40% iznosa posebne naknade prikupljene tokom tekuće kalendarske godine i
b) do 20% ukupno raspoloživih sredstava posebne naknade akumuliranih u prethodnim godinama, za koje nije utvrđena namjena niti donesena odluka o utrošku.
(3) Sredstva iz stava (2) ovog člana koriste se za finansiranje hitnih mjera zaštite i spašavanja koje se provode radi zaštite i spašavanja ljudi i materijalnih dobara tokom trajanja prirodnih ili drugih nesreća, kao i za pružanje pomoći s ciljem ublažavanja i otklanjanja neposrednih posljedica nesreća, nakon izvršene procjene šteta.
III
(1) O dodjeli jednokratne pomoći iz sredstava predviđenih u tački II ove Odluke odlučuje:
a) Vlada Federacije Bosne i Hercegovine (u daljnjem tekstu: Vlada Federacije) 
o sredstvima iz tačke II stav (1) podtačka a) ove Odluke,
b) Federalni štab civilne zaštite (u daljnjem tekstu: Federalni štab) o sredstvima iz tačke II stav (1) podtačka b) ove Odluke.

(2) Organi iz stava (1) ove tačke jednokratnu pomoć dodjeljuju na prijedlog Federalne komisije za procjenu štete (u daljnjem tekstu: Federalna komisija), na način predviđen ovom Odlukom.

(3) Organi iz stava (1) ove tačke, na prijedlog Federalne komisije odlučuju o dodjeli pomoći drugim državama na osnovu njihovih zahtjeva, odnosno po zahtjevu nadležnog državnog organa Bosne i Hercegovine.

DIO DRUGI - POSTUPAK ZA DODJELU JEDNOKRATNE POMOĆI

IV

(1) Općina, grad, odnosno kanton može podnijeti zahtjev za dodjelu jednokratne pomoći iz sredstava Federacije predviđenih u tački II ove Odluke isključivo za:
a) hitne mjere zaštite i spašavanja koje se moraju provoditi na spašavanju ugroženih ljudi i materijalnih dobara u toku djelovanja prirodne ili druge nesreće (hitne intervencije),
b) pružanje pomoći za ublažavanje i otklanjanje direktnih posljedica prirodnih i drugih nesreća, nakon procjene šteta (otklanjanje nastalih posljedica).

(2) Jednokratnu pomoć iz stava (1) ove tačke općina, odnosno grad prvo traži od vlade kantona. Ako vlada kantona nije u mogućnosti iz sredstava kantona udovoljiti zahtjevu općine, odnosno grada ili je dodijelila samo dio tražene pomoći, u tom slučaju vlada kantona, zahtjev za dodjelu jednokratne pomoći iz sredstava Federacije zajedno sa zahtjevom općine, odnosno grada, podnosi Vladi Federacije BiH i Federalnoj komisiji putem Federalne uprave civilne zaštite (u daljem tekstu: Federalna uprava).
 (3) Zahtjev za dodjelu jednokratne pomoći iz stava (1) ove tačke podnosi:
a) za općinu, općinski načelnik,
b) za grad, gradonačelnik,
c) za kanton, vlada kantona.

V

(1) Ako općinski načelnik, odnosno gradonačelnik procijeni da općina, odnosno grad iz svojih sredstava ne može izvršiti zadatke na hitnim intervencijama, odnosno otklanjanju nastalih posljedica važnih za stvaranje osnovnih (neophodnih) uslova za život ljudi na ugroženom području, može podnijeti zahtjev za dodjelu jednokratne pomoći. 
(2) Zahtjev iz stava (1) ove tačke za hitne intervencije općina, odnosno grad podnosi u toku provođenja hitnih mjera zaštite i spašavanja koje se moraju provoditi na spašavanju ugroženih ljudi i materijalnih dobara u toku djelovanja prirodne ili druge nesreće na ugroženom području.

(3) Zahtjev iz stava (1) ove tačke podnosi se na obrascu H-Š-1 - Zahtjev općine/grada za dodjelu jednokratne pomoći za hitne intervencije, koji se nalazi u prilogu ove Odluke i čini njen sastavni dio.
(4) Uz zahtjev iz stava (2) ove tačke prilaže se:
a) obrazac PR-Š-1 iz člana 25. stav (3) tačka 1) Uredbe o jedinstvenoj metodologiji za procjenu šteta od prirodnih i drugih nesreća ("Službene novine Federacije BiH", br. 75/04, 38/06, 52/09, 56/09 i 36/14 - u daljem tekstu: Uredba),
b) odluka nadležnog organa kojim je proglašeno stanje prirodne ili druge nesreće na području na koje se odnosi procjena štete, ako je donesen, 
c) akt o imenovanju općinske, odnosno gradske komisije za procjenu šteta,
d) akt općine/grada o utrošenim sredstvima za provođenje hitnih mjera zaštite i spašavanja.
(5) Ukoliko zahtjev iz stava (2) ove tačke nije uredno popunjen sa svim traženim podacima i/ili ako uz isti nije priložena dokumentacija iz stava (3) ove tačke, kantonalna komisija za procjenu šteta (u daljnjem tekstu: kantonalna komisija) je dužna osigurati da se nedostaci otklone i odredit će općini odnosno gradu rok u kome je dužna da otkloni nedostatke, koji ne može biti duži od osam dana.
(6) Ako općina, odnosno grad, po pozivu kantonalne komisije, u ostavljenom roku otkloni nedostatke zahtjeva, smatrat će se da je zahtjev bio uredan od dana podnošenja.
(7) Ako općina, odnosno grad u ostavljenom roku ne otkloni nedostatke zahtjeva, smatra se da zahtjev nije ni podnesen. O tome će kantonalna komisija donijeti zaključak protiv kojeg je dopuštena posebna žalba. Na ovu pravnu posljedicu općina, odnosno grad će biti izričito upozoreni u pozivu za otklanjanje nedostataka.
(8) Ako općina, odnosno grad dostavi kantonalnoj komisiji zahtjev u kojem nedostaci nisu otklonjeni, kantonalna komisija će takav zahtjev odbaciti kao nedopušten.

VI

(1) Zahtjev općine, odnosno grada iz tačke V ove Odluke, općinski načelnik, odnosno gradonačelnik podnosi vladi kantona i kantonalnoj komisiji putem kantonalne uprave civilne zaštite.
(2) Kantonalna komisija je dužna, zahtjev općinskog načelnika, odnosno gradonačelnika uzeti u razmatranje, u roku od sedam dana od dana prijema podnesenog zahtjeva.
(3) Ako su štete od prirodne i druge nesreće nastale na području dvije ili više općina/gradova, a kanton ne može izvršiti zadatke na hitnim intervencijama, odnosno  otklanjanju nastalih posljedica, može podnijeti zahtjev za dodjelu jednokratne pomoći Vladi Federacije, pod uslovom da je općina, odnosno grad za koju se podnosi zahtjev, donijela odluku o proglašenju prirodne ili druge nesreće. Zahtjev se podnosi Vladi Federacije i Federalnoj komisiji putem Federalne uprave.
(4) Zahtjev iz stava (3) ove tačke vlada kantona podnosi na obrascu H-Š-2 - Zahtjev kantona za dodjelu jednokratne pomoći za hitne intervencije za općinu/grad, koji se nalazi u prilogu ove Odluke i čini njen sastavni dio, te se podnosi zasebno za svaku općinu, odnosno grad za koju se pomoć traži.
(5) Uz zahtjev iz stava (4) ove tačke dostavlja se i zahtjev općine, odnosno grada sačinjen na obrascu H-Š-1 zajedno sa prilozima iz tačke V stav (4) ove Odluke.
(6) Ukoliko zahtjev iz stava (5) ove tačke nije uredno popunjen sa svim traženim podacima i/ili ako uz isti nije priložena dokumentacija iz tačke V stav (4) ove Odluke i/ili ukoliko kantonalna komisija nije postupila u skladu sa tačkom V st. (4) do (7) ove Odluke, Federalna komisija je dužna osigurati da se nedostaci otklone i odredit će kantonalnoj komisiji rok u kome je dužna da otkloni nedostatke, koji ne može biti duži od osam dana.
(7) Ako kanton u ostavljenom roku otkloni utvrđene nedostatke zahtjeva, smatra se da je zahtjev bio uredan od dana podnošenja.
(8) Ako kanton u ostavljenom roku ne otkloni nedostatke zahtjeva, smatra se da zahtjev nije ni podnesen. O tome Federalna komisija donosi zaključak protiv koje je dopuštena posebna žalba. Na ovu pravnu posljedicu kanton će biti izričito upozoren u pozivu za otklanjanje nedostataka.
(9) Smatra se da je zahtjev povučen ukoliko kantonalna komisija ne dostavi zahtjev Federalnoj komisiji u roku koji joj je za to ostavljen.
(10) Ako kanton dostavi zahtjev u kojem nedostaci nisu otklonjeni, Federalna komisija će takav zahtjev rješenjem odbaciti kao neuredan ili nepotpun.


VII

(1) Zahtjev kantona za hitne intervencije, podnosi se Vladi Federacije u slučaju kada je nadležni organ kantona donio odluku o proglašenju stanja prirodne ili druge nesreće na području kantona, te kada je kantonu potrebna pomoć za hitne intervencije.
 (2) Zahtjev iz stava (1) ove tačke podnosi se Vladi Federacije BiH i Federalnoj komisiji putem Federalne uprave na obrascu H-Š-3 - Zahtjev za dodjelu jednokratne pomoći za hitne intervencije za kanton, koji se nalazi u prilogu ove Odluke i čini njen sastavni dio.
(3) Uz zahtjev iz stava (2) ove tačke prilaže se:
a) obrazac PR-Š-2 iz člana 25. stav (3) tačka 2) Uredbe,
b) odluka nadležnog organa kojim je proglašeno stanje prirodne ili druge nesreće na području kantona, 
c) akt o imenovanju kantonalne komisije za procjenu šteta,
d) akt o utrošenim sredstvima za provođenje hitnih mjera zaštite i spašavanja.
(4) Ukoliko zahtjev iz stava (2) ove tačke nije uredno popunjen sa svim traženim podacima i/ili uz isti nije priložena dokumentacija iz stava (3) ove tačke, Federalna komisija će postupiti u skladu sa odredbama tačke VI st. (6) do (10) ove odluke.

VIII

(1) Zahtjev za dodjelu jednokratne pomoći za otklanjanje nastalih posljedica općina, odnosno grad, te kanton može podnijeti samo kada svojim sredstvima nije u mogućnosti izvršiti finansiranje svih radnji na otklanjanju nastalih posljedica koje su neophodne za stvaranje osnovnih uslova za život i rad ljudi na ugroženom području.
(2) Zahtjev iz stava (1) ove tačke podnosi se:
a) na obrascu J-Š-1 - Zahtjev općine/grada za dodjelu jednokratne pomoći za otklanjanje nastalih posljedica, u slučaju kada općina, odnosno grad zahtijeva pomoć od kantona,
b) na obrascu J-Š-2 - Zahtjev kantona za dodjelu jednokratne pomoći općini/gradu za otklanjanje nastalih posljedica, u slučaju kada kanton zahtijeva pomoć od Vlade Federacije za općinu, odnosno grad i
c) na obrascu J-Š-3 - Zahtjev kantona za dodjelu jednokratne pomoći za otklanjanje nastalih posljedica, u slučaju kada pomoć od Vlade Federacije zahtijeva kanton.
(3) Obrasci iz stava (2) ove tačke nalaze se u prilogu ove Odluke i čine njen sastavni dio.
(4) Zahtjev iz stava (2) tačka a) ove tačke općina, odnosno grad može podnijeti u roku od 90 dana od dana kada je nadležni organ općine, odnosno grada donio odluku o proglašenju prestanka stanja prirodne ili druge nesreće i to vladi kantona i kantonalnoj komisiji putem kantonalne uprave civilne zaštite.
(5) Uz zahtjev iz stava (4) ove tačke prilaže se: 
a) izvještaj o procijenjenoj šteti iz člana 29. Uredbe,
b) akt nadležnog organa općine, odnosno grada o usvajanju izvještaja o procjeni štete iz člana 29. Uredbe,
c) Tabelu - 1 - Zbirni pregled šteta po vrstama materijalnih dobara i vlasništvu iz člana 27. stav (1) tačka 1) Uredbe,
d) odluka nadležnog organa općine, odnosno grada kojim je proglašeno stanje prirodne ili druge nesreće na području općine, odnosno grada,
e) odluka nadležnog organa općine, odnosno grada kojim je proglašen prestanak stanja prirodne ili druge nesreće na području općine, odnosno grada i
f) akt o imenovanju općinske, odnosno gradske komisije za procjenu štete.
(6) Ukoliko obrazac iz stava (2) tačka a) ove tačke nije uredno popunjen sa svim traženim podacima i/ili ako uz isti nije priložena dokumentacija iz stava (5) ove tačke, kantonalna komisija će postupiti u skladu sa odredbama tačke V st. (5) do (7) ove odluke.
(7) Zahtjev iz stava (2) tačka b) ove tačke kanton može podnijeti u roku od 120 dana od dana kada je nadležni organ općine, odnosno grada donio odluku o proglašenju prestanka stanja prirodne ili druge nesreće, a zahtjev podnosi Vladi Federacije BiH i Federalnoj komisiji putem Federalne uprave civilne zaštite, te uz isti obavezno prilaže:
a) zahtjev općine, odnosno grada uključujući sve priloge iz stava (5) ove tačke,
b) akt o imenovanju kantonalne komisije za procjenu štete,
c) odluku nadležnog organa kantona kojim je proglašeno stanje prirodne ili druge nesreće na području kantona, 
d) odluku nadležnog organa kantona kojim je proglašen prestanak stanja prirodne ili druge nesreće na području kantona.
 (8) Ukoliko obrazac iz stava (2) podtačka b) ove tačke nije uredno popunjen sa svim traženim podacima i/ili uz isti nije priložena dokumentacija iz st. (5) i (7) ove tačke, Federalna komisija će postupiti u skladu sa odredbama tačke VI st. (6) do (10) ove odluke.
(9) Zahtjev iz stava (2) tačka c) ove tačke kanton može podnijeti Vladi Federacije BiH i Federalnoj komisiji putem Federalne uprave civilne zaštite, u roku od 90 dana od dana kada je nadležni organ kantona donio odluku o proglašenju  prestanka stanja prirodne ili druge nesreće te uz isti prilaže:
a) izvještaj o procijenjenoj šteti na području kantona iz člana 29. Uredbe,
b) akt nadležnog organa kantona o usvajanju izvještaja o procjeni štete iz člana 29. Uredbe,
c) Tabelu – 1 – Zbirni pregled šteta po vrstama materijalnih dobara i vlasništvu na području kantona iz člana 27. stav (1) tačka 1) Uredbe,
d) akt o imenovanju kantonalne komisije za procjenu štete,
e) odluku nadležnog organa kantona kojim je proglašeno stanje prirodne ili druge nesreće na području kantona,
f) odluku nadležnog organa kantona kojim je proglašen prestanak stanja prirodne ili druge nesreće na području kantona.
(10) Ukoliko obrazac iz stava (2) podtačka c)  ove tačke nije uredno popunjen sa svim traženim podacima i/ili uz isti nije priložen zahtjev i dokumentacija iz stava (9) ove tačke, Federalna komisija će postupiti u skladu sa odredbama tačke VI st. (6) do (10) ove odluke.

DIO TREĆI - KRITERIJI ZA DODJELU JEDNOKRATNE POMOĆI

IX

(1) Jednokratna pomoć za hitne intervencije može se dodjeljivati u toku djelovanja prirodne ili druge nesreće i kada je situacija na ugroženom području takva da se moraju poduzimati određene neodložne i hitne mjere koje imaju za cilj da se utiče na sprečavanje širenja prirodne ili druge nesreće, odnosno radi preduzimanja mjera i aktivnosti koje su nužne za spašavanje ugroženih i nastradalih ljudi i kojima se osigurava interventna pomoć i stvaraju neophodni uvjeti za život ljudi na ugroženom području.
(2) Dodjela jednokratne pomoći pod uvjetima iz stava (1) ove tačke, može se odobriti samo pod uvjetom ako općina koja je ugrožena prirodnom ili drugom nesrećom nema sredstava za te namjene i ako kanton svojim sredstvima nije u mogućnosti obezbijediti iznos sredstava koji je u tom trenutku neophodan općini, odnosno gradu.

X

(1) Jednokratna pomoć za otklanjanje nastalih posljedica na području općine, odnosno grada koje su nastale djelovanjem prirodne ili druge nesreće može se dodjeljivati onda kada se utvrdi da su štete velike, da općina na čijem je području nastala prirodna ili druga nesreća svojim sredstvima ne može sanirati sve štete i da je kanton u skladu sa svojim mogućnostima dodijelio dio sredstava, ali ona nisu dovoljna da se saniraju sve štete, a nastale štete su takve vrste koje onemogućavaju normalan život i rad ljudi na ugroženom području općine, pa je njihovo saniranje neophodno u što kraćem roku.
(2) Odredbe stava (1) ove tačke analogno se primjenjuju i kada kanton podnese zahtjev iz tačke 8. stav (2) podtačka c) ove Odluke.

DIO ČETVRTI - RAD FEDERALNE KOMISIJE

XI
Federalna komisija dužna je, na prvoj sjednici održanoj nakon prijema zahtjeva, razmotriti pristigle zahtjeve za dodjelu jednokratne pomoći, te:
1. utvrditi prijedlog odluke o dodjeli pomoći ili
2. zahtijevati ispravku i/ili dopunu zahtjeva posebnim aktom ili
3. odbaciti zahtjev.
XII

(1) Prilikom utvrđivanja prijedloga odluke o dodjelu jednokratne pomoći za hitne intervencije, Federalna komisija posebno cijeni sljedeće podatke:
a) orijentacionu veličinu područja zahvaćenog prirodnom ili drugom nesrećom izraženom u hektarima,
b) mogući broj ljudskih žrtava kao i broj teže i lakše povrijeđenih i oboljelih osoba,
c) orijentacioni broj porušenih i oštećenih (teže i lakše) stambenih objekata,
d) orijentacioni broj premještenih ili evakuiranih građana,
e) orijentacioni broj porušenih i oštećenih (teže i lakše) infrastrukturnih objekata,
f) preliminarnu procjenu štete izraženu u finansijskim pokazateljima kao i informacije o poduzetim mjerama za čije se finansiranje traži pomoć,
g) iznos raspoloživih sredstava Federacije BiH planiranih u tekućoj budžetskoj godini za dodjelu pomoći, uzimajući u obzir vremenski okvir raspodjele tih sredstava;,
h) iznos dodjeljenih sredstava za hitne intervencije od strane općine, odnosno grada, te kantona i
i) druge relevantne informacije kojima raspolaže.
(2) Procjenu podataka iz stava (1) ove tačke vrši Federalna komisija u skladu s kriterijima iz tačke IX ove Odluke. Na osnovu izvršene procjene, Komisija priprema prijedlog odluke o dodjeli jednokratne pomoći za hitne intervencije i upućuje ga Vladi Federacije, odnosno Federalnom štabu, u skladu s odredbama tačke III stav (1) ove Odluke.

XIII

(1) Dodjela jednokratne pomoći za hitne intervencije vrši se odlukom iz tačke XII stav (2) ove Odluke koja obavezno sadrži sljedeće podatke:
a) naziv općine/grada, odnosno kantona kojem se dodjeljuje pomoć,
b) iznos jednokratne pomoći,
c) namjene za koje se jednokratna pomoć može koristiti i
d) obavezu dostavljanja izvještaja u skladu sa tačkom XVII stav (2) ove Odluke.
(2) Jednom odlukom može se odrediti dodjela jednokratne pomoć za više općina, odnosno gradova ili kantona, ukoliko im se pomoć dodjeljuje istovremeno za hitne intervencije. 

XIV

(1) Prilikom utvrđivanja prijedloga za dodjelu jednokratne pomoći za otklanjanje posljedica nastalih djelovanjem prirodne ili druge nesreće, Federalna komisija posebno cijeni sljedeće podatke:
a) Štetne posljedice po ljude:
- broj ljudskih žrtava,
- broj povrijeđenih osoba,
- broj oboljelih osoba i
- broj evakuiranih osoba.

b) Štetne posljedice po materijalna dobra:
- broj porušenih i oštećenih stambenih objekata u vlasništvu fizičkih i pravnih lica,
- broj porušenih i oštećenih infrastrukturnih objekata,
- šteta na drugim materijalnim dobrima (zemljište, oprema, zasadi, šumski fond, divljač, stoka i drugo).
c) veličina područja zahvaćenog prirodnom ili drugom nesrećom,
d) visina pričinjene štete izražena u finansijskim pokazateljima,
e) stepen ekonomske razvijenosti kantona, odnosno općine za koju se traži dodjela pomoći,
f) mogućnosti kantona i općine da iz vlastitih sredstava, osiguranih u skladu sa čl. 179. i 180. Zakona o zaštiti i spašavanju, finansiraju potrebe za otklanjanje posljedica nastalih djelovanjem prirodne ili druge nesreće,
g) visina finansijskih sredstava koja su kanton i općina uložili u fazi provođenja mjera zaštite i spašavanja ljudi i materijalnih dobara tokom djelovanja prirodne ili druge nesreće te u fazi otklanjanja posljedica do dana podnošenja zahtjeva,
h) druge podatke od značaja za normalizaciju života ljudi na ugroženom području,
i) raspoloživa sredstva:
- iznos raspoloživih sredstava Federacije BiH planiranih u tekućoj budžetskoj godini za dodjelu pomoći, uzimajući u obzir vremenski okvir raspodjele tih sredstava,
- iznos raspoloživih sredstava općine/grada, odnosno kantona za dodjelu pomoći za otklanjanje posljedica,
- iznos dodjeljene pomoći od strane općine/grada, odnosno kantona za otklanjanje posljedica.
(2) Federalna komisija procjenu podataka iz stava (1) ove tačke vrši u skladu sa kriterijima utvrđenim u tački X ove Odluke.


XV

Dodjela jednokratne pomoći za otklanjanje posljedica nastalih djelovanjem prirodne ili druge nesreće, vrši se na osnovu odluke izrađene u skladu s odredbama tačke XIII ove odluke, a utvrđeni prijedlog te odluke Federalna komisija dostavlja na odlučivanje nadležnom organu iz tačke III stav (1) ove odluke.

XVI

Prilikom utvrđivanja prijedloga odluke za dodjelu jednokratne pomoći za otklanjanje posljedica nastalih djelovanjem prirodne ili druge nesreće, ne uzimaju se u obzir sljedeće štete:
a) koje su nastale usljed prirodnih ili drugih nesreća zbog nepoduzimanja propisane mjere zaštite,
b) posredne štete (npr. izgubljeni prihod zbog neobavljanja djelatnosti u oblastima transporta, ugostiteljstva, trgovine i sličnim djelatnostima),
c) na višegodišnjim nasadima (voćnjaci i vinogradi), osim ako su direktna posljedica nesreće koja se dogodila u tekućoj godini,
d) koje nisu prijavljene u postupku i roku utvrđenim ovom Odlukom,
e) nastale na objektima izgrađenim bez građevinske dozvole.
XVII

(1) Sredstva dodijeljena kao jednokratna pomoć mogu se koristiti isključivo za namjene navedene u odluci o dodjeli te pomoći.
(2) Kantoni, gradovi i općine kojima je dodijeljena jednokratna pomoć dužni su u roku od šest mjeseci od dana objavljivanja odluke o dodjeli jednokratne pomoći u "Službenim novinama Federacije BiH", dostaviti Vladi Federacije i Federalnoj komisiji putem Federalne uprave, izvještaj o namjenskom utrošku dodijeljene pomoći.
 (3) Izvještaj iz stava (2) ove tačke sadrži:
a) narativni dio izvještaja, u kojem se opisuje način upotrebe dodijeljene pomoći,
b) popunjen obrazac za finansijsko izvještavanje korisnika pomoći (Obrazac I-Š-1),
c) dokaz o izvršenim plaćanjima s računa, u obliku kopije bankovnog izvoda kojim se potvrđuju plaćanja navedena u Obrascu I-Š-1 i
d) izjavu o namjenskom utrošku sredstava (Obrazac I-Š-2).
 (4) Obrasci I-Š-1 i I-Š-2 nalaze se u prilogu ove Odluke i čine njen sastavni dio.
(5) Ukoliko kantoni, gradovi i općine kojima je dodijeljena jednokratna pomoć, iz opravdanih razloga, nisu u mogućnosti dostaviti izvještaj o namjenskom utrošku sredstava u roku utvrđenom stavom (2) ove tačke, Federalna komisija može, na osnovu obrazloženog zahtjeva za produženje roka,  odobriti produženje roka za dodatnih šest mjeseci. Opravdanim razlogom, smatra se pokretanje postupka javne nabavke najkasnije dva mjeseca prije isteka roka za dostavu izvještaja, uz obavezu dostavljanja odluke o pokretanju postupka javne nabavke.
(6) Kantoni, gradovi i općine kojima je dodijeljena jednokratna pomoć, a koji ne dostave Vladi Federacije, odnosno Federalnoj komisiji izvještaj o namjenskom utrošku dodijeljene pomoći u roku i/ili na način propisan stavom (3) ove tačke, dužni su izvršiti povrat ukupno primljenih sredstva iz drugih svojih izvora.
(7) Kantoni, gradovi i općine koji dostave izvještaj o namjenskom utrošku dodijeljene pomoći u roku i na način propisan stavom (3) ove tačke, dužni su izvršiti  povrat neutrošenih i/ili nenamjenski utrošenih sredstva iz vlastitih izvora.
(8) Odluku o povratu sredstava donosi 
a) Vlada Federacije za sredstva iz tačke 2. podtačka a) ove Odluke i 
b) Federalni štab za sredstva iz tačke 2. podtačka b) ove Odluke, 
na prijedlog Federalne komisije za procjenu šteta. Rok za povrat sredstava iznosi 30 dana od dana stupanja na snagu Odluke o povratu sredstava.
(9) Vlada kantona, gradonačelnik i općinski načelnik odgovorni su za namjensko korištenje dodijeljene jednokratne pomoći iz tačke XII i XV ove Odluke.

XVIII

Nadzor nad primjenom ove Odluke vrši Federalna uprava civilne zaštite.


DIO PETI - PRIJELAZNE I ZAVRŠNE ODREDBE

XIX

Danom stupanja na snagu ove Odluke prestaje da važi Odluka o postupku i kriterijima za dodjelu jednokratne novčane pomoći općinama i kantonima za otklanjanje šteta nastalih od prirodnih i drugih nesreća ("Službene novine Federacije BiH", br. 60/06, 8/10 i 21/14).

XX

Ova Odluka stupa na snagu narednog dana od dana objavljivanja u "Službenim novinama Federacije BiH".


V. broj____________          						P R E M I J E R
Sarajevo,__________
										  Nermin Nikšić






































OBRAZLOŽENJE

I - ZAKONSKI OSNOV

Zakonski osnov za donošenje Odluke o postupku i kriterijima za dodjelu jednokratne novčane pomoći općinama i kantonima za otklanjanje šteta nastalih od prirodnih i drugih nesreća (u daljem tekstu: Odluka), sadržan je u odredbama člana 19. stav (2) Zakona o Vladi Federacije Bosne i Hercegovine ("Službene novine Federacije BiH", br. 1/94, 8/95, 58/02, 19/03, 2/06 i 8/06) i član 32a. stav (2) tačka 3) Uredbe o jedinstvenoj metodologiji za procjenu šteta od prirodnih i drugih nesreća ("Službene novine Federacije BiH", br. 75/04, 38/06, 52/09, 56/09 i 36/14), kako je navedeno u uvodu Odluke

II - RAZLOZI ZA DONOŠENJE ODLUKE I OBRAZLOŽENJE ODABRANE POLITIKE

Donošenje Odluke zasnovano je na potrebi unapređenja važećeg normativnog okvira kojim se uređuju postupci i kriteriji za dodjelu jednokratne novčane pomoći gradovima/općinama i kantonima u slučaju nastanka prirodnih i drugih nesreća. Postojeća Odluka pokazala se nedovoljno preciznom, što otežava osiguranje transparentnosti i pravne sigurnosti i jednakog tretmana svih korisnika finansijskih sredstava.

U cilju otklanjanja utvrđenih normativnih nedostataka te stvaranja uslova za efikasniju raspodjelu finansijskih sredstava, Odlukom se detaljno propisuju jasni uslovi, objektivni kriteriji i transparentni postupci za podnošenje zahtjeva, ocjenu prijava i donošenje odluka o dodjeli pomoći. Time se nastoji osigurati dosljedna primjena propisa, izbjegavanje arbitrarnosti u odlučivanju i odgovorno upravljanje finansijskim sredstvima iz budžeta Federacije BiH koja se obezbjeđuju u skladu sa odredbom člana 179. stav (1) tačka 1)  Zakona o zaštiti i spašavanju ljudi i materijalnih dobara od prirodnih i drugih nesreća ("Službene novine Federacije BiH", br. 39/03, 22/06 i 43/10 - u daljem tekstu: Zakon o zaštiti i spašavanju) i člana 180. Zakona o zaštiti i spašavanju koja pripadaju Federaciji (posebna naknada za zaštitu od prirodnih i drugih nesreća).

Odabrana politika temelji se na principima zakonitosti, efikasnosti, odgovornosti i solidarnosti, te je u skladu sa nadležnostima Vlade Federacije BiH i Federalnog štaba civilne zaštite u oblasti zaštite i spašavanja, a u skladu sa Zakonom o zaštiti i spašavanju.

[bookmark: _GoBack]Donošenjem ove Odluke unapređuje se sistemska i koordinirana reakcija nadležnih organa u Federaciji u stanju prirodne ili druge nesreće, te se jača institucionalni kapacitet za pružanje pomoći jedinicama lokalne samouprave i kantonima u skladu sa stvarnim potrebama i prioritetima, a sve u cilju zaštite života, zdravlja i imovine građana.
III - USKLAĐENOST ODLUKE SA EVROPSKIM ZAKONODAVSTVOM
U postupku izrade Prijedloga Odluke izvršena je analiza relevantnog zakonodavstva Evropske unije, s ciljem utvrđivanja potrebe za usklađivanjem propisa. Na osnovu provedene analize, konstatovano je da u pravnoj stečevini Evropske unije (acquis communautaire) ne postoje propisi koji direktno uređuju ovu materiju, niti obaveza njenog usklađivanja sa zakonodavstvom Evropske unije.

Shodno navedenom, Prijedlog Odluke nije predmet usklađivanja sa pravnom stečevinom Evropske unije.

IV - PROVEDBENI MEHANIZMI I NAČIN OSIGURANJA POŠTIVANJA ODLUKE
U navedenom dijelu Prijedlog Odluke je podijeljen na dva dijela:
1. Normativni tekst koji se odnosi na provođenje i nadzor nad poštivanjem Odluke i u tom dijelu za provođenje i osiguranje poštivanja odredbi ove Odluke nadležna je Uprava. Nadzor nad primjenom Odluke vrši se putem upravnog i inspekcijskog nadzora, u skladu sa Zakonom o zaštiti i spašavanju.
2. U drugom dijelu uređena je normativna struktura sadržaja tačaka same Odluke (sa standardiziranim formulacijama) na sljedeći naćin:
Tačkom I definiše se predmet Odluke odnosno svrha i opseg jednokratne novčane pomoći.
Tačkom II definisani su izvori sredstava za dodjelu jednokratne novčane pomoći i namjena.
Tačkom III uređeni su nadležni organi i način odlučivanja o dodjeli pomoći.
Tačkom IV definiše se pravo na podnošenje zahtjeva i postupak podnošenja zahtjeva za dodjelu jednokratne pomoći.
Tačkom V uređen je postupak i uslovi za podnošenje zahtjeva općine/grada za hitne intervencije.
Tačkom VI uređuje se postupanje kantona i kantonalne komisije po zahtjevu općine/grada.
Tačkom VII uređuje se postupak podnošenja zahtjeva kantona za jednokratnu pomoć za hitne intervencije.
Tačkom VIII uređen je postupak podnošenja zahtjeva za otklanjanje posljedica nastalih djelovanjem prirodne ili druge nesreće.
Tačkom IX definišu se kriteriji za dodjelu pomoći za hitne intervencije.
Tačkom X definisani su kriteriji za dodjelu pomoći za otklanjanje posljedica nastalih djelovanjem prirodne ili druge nesreće.
Tačkom XI definisano je razmatranje zahtjeva od strane Federalne komisije.
Tačkom XII uređuju se podaci relevantni za utvrđivanje prijedloga odluke Federalne komisije.
Tačkom XIII definisani su obavezni elementi odluke o dodjeli pomoći.
Tačkom XIV definisani su podaci koje Federalna komisija razmatra kod odlučivaja u postupku dodjele pomoći za otklanjanje posljedica nastalih djelovanjem prirodne ili druge nesreće.
Tačkom XV uređuje se način izrade odluke o dodjeli pomoći za otklanjanje posljedica.
Tačkom XVI definisana su isključenja iz dodjele pomoći.
Tačkom XVII uređeno korištenje pomoći i obaveza izvještavanja. 
Tačkom XVIII uređen je nadzor nad primjenom Odluke.
Tačkom XIX definisan je prestanak važenja ranije odluke
Tačkom XX definisano je stupanje na snagu Odluke.

V - OPIS KONSULTACIJA VOĐENIH U PROCESU IZRADE ODLUKE
U postupku izrade Odluke provedene su konsultacije sa Federalnom komisijom za procjenu šteta, čije su primjedbe i prijedlozi razmotreni i gdje je to bilo opravdano, ugrađeni su u konačni tekst Odluke.
Također, konsultacije će se provesti sa kantonima i jedinicama lokalne samouprave putem Saveza općina i gradova Federacije Bosne i Hercegovine, čime će se osigurati uključivanje relevantnih nivoa vlasti u izradu Odluke.
U cilju uključivanja šire javnosti, zainteresirana javnost će putem službene internet stranice Uprave biti pozvana da dostavi komentare i prijedloge na Prijedlog Odluke. Pristigli komentari će se analizirati, a relevantni prijedlozi će se uzeti u obzir prilikom izrade konačnog teksta.

VI - PROCJENA EKONOMSKE OPRAVDANOSTI DONOŠENJA ODLUKE
Donošenje ove Odluke ekonomski je opravdano s obzirom na potrebu za uspostavom jasnog, efikasnog i transparentnog sistema dodjele jednokratne novčane pomoći općinama, gradovima i kantonima za hitne mjere zaštite i spašavanja koje se moraju provoditi na spašavanju ugroženih ljudi i materijalnih dobara u toku djelovanja prirodne ili druge nesreće kao i pružanja pomoći za ublažavanje i otklanjanje direktnih posljedica prirodnih i drugih nesreća, nakon procjene šteta.
Preciziranjem uslova, kriterija i postupka za dodjelu pomoći doprinosi se racionalnijem korištenju budžetskih sredstava, smanjenju administrativnih troškova, kao i efikasnijoj raspodjeli sredstava u skladu sa stvarnim potrebama na terenu. Na taj način omogućava se pravovremeno i ciljano usmjereno djelovanje, čime se smanjuju ukupni ekonomski i društveni troškovi koji bi nastali usljed neblagovremenog odgovora na posljedice nesreća.Također, uspostava standardizovanog postupka omogućava bolje planiranje i praćenje efekata utrošenih sredstava, povećava transparentnost rada svih nadležnih organa uključenih u navedeni proces i doprinosi jačanju povjerenja javnosti u institucionalne mehanizme raspodjele pomoći. 
Imajući u vidu navedeno, donošenje ove Odluke predstavlja mjeru koja je ne samo pravno, već i ekonomski opravdana i održiva.

VII - OBRAZLOŽENJE FINANSIJSKIH SREDSTAVA ZA PROVOĐENJE ODLUKE I FINANSIJSKI EFEKTI ODLUKE
Za provođenje ove Odluke planirano je korištenje finansijskih sredstava iz dva osnovna izvora, i to:
1. sredstava Budžeta Federacije Bosne i Hercegovine, u skladu sa članom 179. stav (1) tačka 1) Zakona o zaštiti i spašavanju ,koja se izdvajaju za potrebe otklanjanja posljedica prirodnih i drugih nesreća i
2. sredstava posebne naknade za zaštitu od prirodnih i drugih nesreća, koja pripadaju Federaciji Bosne i Hercegovine, shodno članu 180. istog Zakona.

U skladu sa tačkom VI stav (2) Odluke o uslovima i načinu korištenja sredstava ostvarenih po osnovu posebne naknade za zaštitu od prirodnih i drugih nesreća („Službene novine Federacije BiH“, br. 4/12, 80/13 i 20/20), za finansiranje hitnih mjera zaštite i spašavanja, kao i za pružanje pomoći nakon procjene šteta, može se koristiti:
· do 40% sredstava posebne naknade prikupljenih tokom tekuće kalendarske godine, i
· do 20% ukupno raspoloživih sredstava iz prethodnih godina koja nisu namjenski određena niti je za njih donijeta odluka o utrošku.
Na osnovu navedenog okvira, provođenje ove Odluke neće iziskivati dodatna budžetska sredstva izvan planiranih okvira, niti će stvoriti nove fiskalne obaveze po budžet Federacije BiH. Odluka se oslanja na već uspostavljene izvore finansiranja i mehanizme upravljanja sredstvima za zaštitu i spašavanje, čime se osigurava fiskalna održivost i ekonomska opravdanost.
Finansijski efekti Odluke očekuju se u vidu:
· pravovremenog i ciljanog pružanja pomoći ugroženim područjima,
· smanjenja troškova sanacije štete kroz brže intervencije,
· racionalne i transparentne raspodjele javnih sredstava, te
· jačanja otpornosti lokalnih zajednica i efikasnosti sistema civilne zaštite.
Odluka, samim tim, ne proizvodi negativne efekte po budžet, već predstavlja mjeru fiskalne odgovornosti i unapređenja javne potrošnje u stanju prirodne ili druge nesreće.

VIII - RASPORED EVENTUALNOG PONOVNOG PREISPITIVANJA DONESENE ODLUKE 
S obzirom na značaj Odluke za efikasno upravljanje sredstvima namijenjenim za sanaciju posljedica prirodnih i drugih nesreća, predviđa se periodično ponovno preispitivanje  njenih odredbi i praktične primjene kako bi se procijenila njena efektivnost, primjenjivost i usklađenost sa promjenama u zakonodavnom i budžetskom okviru, kao i sa stvarnim potrebama na terenu. Nakon inicijalnog preispitivanja, predviđa se mogućnost daljnjeg preispitivanja ukoliko to okolnosti budu zahtijevale, posebno u slučaju donošenja novog Zakona o zaštiti i spašavanju i Odluke o uslovima i načinu korištenja sredstava ostvarenih po osnovu posebne naknade za zaštitu od prirodnih i drugih nesreća („Službene novine Federacije BiH“, br. 4/12, 80/13 i 20/20), značajnijih izmjena budžetskih politika, kao i nakon pojave vanrednih situacija koje bi ukazale na potrebu za izmjenom normativnog rješenja.
Nadležnost za provođenje preispitivanja Odluke ima Federalna uprava civilne zaštite, u saradnji sa Federalnom, kantonalnom, općinskim /gradskim komisijama za pocjenu šteta.

IX - MIŠLJENJA NADLEŽNIH ORGANA

Ured za zakonodavstvo i usklađenost sa propisima Evropske unije aktom broj--------.
 Federalno ministarstvo finansija- Federalno ministarstvo financija aktom broj--------.
Federalno ministarstvo pravde je aktom broj:___________
